
 

 

REGULAMENTO DE PRÁCTICAS ACADÉMICAS EXTERNAS CURRICULARES da Escola Superior 

de Enxeñaría Informática (ESEI) 

  Aprobado en Xunta de Centro o día 19 de Decembro de 2025 

 

Artigo 1. Obxecto e ámbito de aplicación 

 

O presente regulamento ten por obxecto regular a organización das prácticas académicas externas 

curriculares do alumnado matriculado nas titulacións da Escola Superior de Enxeñaría Informática da 

Universidade de Vigo. 

 

Artigo 2. Réxime xurídico 

 

As prácticas académicas externas curriculares rexeranse pola Normativa estatal de aplicación, polo 

Regulamento de Prácticas Académicas Externas do Estudantado da Universidade de Vigo, polos plans de 

estudos das titulacións correspondentes, polas súas guías docentes, polas convocatorias que se 

publiquen e polo presente regulamento. 

 

Artigo 3. Requisitos do estudantado 

 

Os requisitos que deberá cumprir o estudantado para a realización das prácticas académicas externas 

curriculares serán os establecidos na normativa xeral da Universidade de Vigo e, de ser o caso, na 

correspondente convocatoria. 

 

Artigo 4. Coordinación e titorización 

 



 

 

A Xunta de Centro nomeará anualmente unha ou máis persoas coordinadoras de prácticas académicas 

externas segundo as necesidades previstas para o curso. 

 

A Coordinación das prácticas manterá un listado actualizado de profesorado dispoñible para exercer a 

titorización académica das prácticas externas curriculares, no que o profesorado poderá inscribirse 

voluntariamente nos termos que se establezan. 

 

A Coordinación das prácticas tamén será a encargada de asignar a cada práctica o titor ou titora 

académico atendendo á listaxe, á afinidade académica dos titores, á dispoñibilidade do profesorado na 

temporalidade da práctica e a criterios de reparto equilibrado da carga de titorización, de acordo coa 

normativa xeral da Universidade de Vigo. 

 

O nomeamento do titor ou titora académica formalizarase de maneira individual para cada práctica e 

estudante. 

 

Artigo 5. Convocatorias, oferta e adxudicación das prácticas externas curriculares 

 

A realización das prácticas académicas externas curriculares organizarase mediante convocatorias 

públicas, aprobadas por resolución da Dirección do Centro, por delegación da Xunta de Centro. 

 

As convocatorias terán por obxecto regular a recollida e ordenación das ofertas de prácticas externas 

curriculares formuladas polas entidades colaboradoras, así como a súa oferta pública e a adxudicación 

das prazas correspondentes para un período determinado do curso académico, e deberán garantir, en 

todo caso, os principios de publicidade, transparencia, igualdade, mérito e capacidade. 

 

Cada convocatoria deberá conter, cando menos, os seguintes apartados: 



 

 

a) Identificación da titulación ou titulacións ás que se dirixen as prácticas. 

b) Proceso de recollida da oferta de prácticas das entidades colaboradoras e elaboración da 

oferta da convocatoria que deberá conter como mínimo: Descrición xeral das prácticas: 

duración, créditos ECTS asignados, período de realización, modalidade e horario orientativo;  

Contido básico do proxecto formativo, incluíndo as competencias a adquirir; Remuneracións 

e outras condicións e requisitos de participación do alumnado, de acordo coa normativa xeral 

da Universidade de Vigo.  

c) Procedemento de solicitudes por parte do alumnado, acompañado da documentación que 

se estableza na convocatoria.  

d) Criterios e procedemento de selección e adxudicación das prazas, incluíndo, de ser o caso, 

a realización de probas ou entrevistas por parte das entidades colaboradoras. A proposta de 

asignación de prazas poderá ter en conta, cando proceda, o resultado das probas de selección 

realizadas polas entidades colaboradoras, a orde de preferencia manifestada polo alumnado 

e os criterios académicos recollidos na convocatoria 

e) Criterios de desempate e tratamento das renuncias e prazas vacantes.  

f) Calendario do procedemento, incluíndo como mínimo a realización, de ser o caso, de 

probas, entrevistas ou outros mecanismos de selección por parte das entidades 

colaboradoras, da selección por parte do estudantado, da publicación de listaxes provisionais 

e definitivas e os prazos de reclamación e renuncia.  

g) Designación das persoas ou órgano responsable do procedemento de selección e 

adxudicación e resposta as reclamacións ou incidencias.  

h) Concreción dos trámites necesarios para a formalización das prácticas  asignadas a cada 

estudante. 

 

 

 

 



 

 

 

Artigo 6. Adxudicación directa de prácticas externas curriculares 

 

Poderá realizarse a adxudicación directa de prazas de prácticas académicas externas curriculares cando 

exista un acordo previo entre o alumnado e unha entidade colaboradora, con independencia da 

existencia ou non dunha convocatoria aberta. 

 

A adxudicación directa requirirá cumprir o regulamento establecido por la Universidade de Vigo, e en 

todo caso: 

a) Que a entidade colaboradora dispoña de convenio de cooperación educativa vixente coa 

Universidade de Vigo. 

b) Que a práctica proposta sexa compatible co plan de estudos da titulación e cos obxectivos 

formativos da materia de prácticas externas. 

c) Que a práctica conte cun proxecto formativo correspondente, elaborado de acordo coa 

normativa xeral da Universidade de Vigo. 

d) Que se respecte a igualdade de oportunidades, a transparencia e os principios xerais que 

rexen as prácticas académicas externas. 

e) Que a solicitude de adxudicación directa se formule nos termos administrativos 

establecidos polo Centro. 

 

A adxudicación directa formalizarase mediante resolución da Dirección do Centro, previa autorización 

da Coordinación de prácticas académicas externas. 

 

Disposición final 

 



 

 

O presente regulamento entrará en vigor ao día seguinte da súa aprobación pola Xunta de Centro da 

Escola Superior de Enxeñaría Informática. 


